MESSAĠĠ TAL-PAPA FRANĠISKU
GĦALL-ĠURNATA MISSJUNARJA
Mill-Belt tal-Vatikan 19 ta' Mejju 2013.

Għeżież ħuti,

din is-sena niċċelebraw il-Ġurnata Missjunarja Dinjija fl-istess ħin li qegħdin nikkonkludu s-Sena tal-Fidi, okkażjoni importanti biex insaħħu l-ħbiberija mal-Mulej u l-mixja tagħna bħala Knisja li twassal l-Evanġelju. F'din il-perspettiva nixtieq nipproponi xi riflessjonijiet.

1. Il-fidi hi don prezzjuż ta' Alla, li jiftħilna moħħa biex nistgħu nagħrfuh u nħobbuh. Hu jrid jidħol f'relazzjoni magħna biex aħna nipparteċipaw fl-istess ħajja tiegħu u jagħmel ħajjitna aktar bis-sens, aktar tajba, aktar sabiħa. Alla jħobbna! Imma l-fidi titlob li tkun milqugħa, għalhekk titlob it-tweġiba personali tagħna, il-kuraġġ li aħna nafdaw f’Alla, li ngħixu l-imħabba tiegħu, grati għall-ħniena infinita tiegħu. Huwa don, li mhuwiex miżmum għal ftit imma mogħti b'ġenerożità. Kulħadd għandu jkun jista’ jġarrab il-ferħ li nħossu aħna, li aħna maħbuba minn Alla, l-ferħ tas-salvazzjoni! Huwa don li aħna ma nistgħux nżommuh għalina biss, imma li rridu naqsmuh mal-oħrajn. Jekk aħna rridu nżommuh għalina biss, insiru nsara ta' waħidna, bla ħajja u morda. Ix-xandir tal-Evanġelju jagħmel parti mid-dixxipli ta' Kristu u huwa impenn kostanti li janima l-ħajja kollha tal-Knisja. "Il-bidu tal-mixja missjunarja hija sinjal ċar tal-maturità ekkleżjali" (Benedittu XVI, Esort. Ap. Verbum Domini, 95). Kull komunità hija "adulta" meta tistqarr il-fidi, tiċċelebraha bil-ferħ fil-liturġija, tgħix il-karità u twassal mingħajr waqfien il-Kelma ta' Alla, maħruġa propju minn ġewwa biex titwassal fil-"periferiji" speċjalment lil min għadu ma kellux l-opportunità li jagħraf lil Kristu. It-tisħiħ tal-fidi tagħna, kemm fuq livell personali kif ukoll fuq livell komunitarju, jitkejjel anke fuq kemm aħna kapaċi nwassluha lil oħrajn, li nxandruha, li ngħixuha fil-karità, li nixhdu għaliha ma’ min niltaqgħu miegħu u ma dawk li jaqsmu magħna l-mixja tal-ħajja.
2. Is-Sena tal-fidi, ħamsin sena mill-bidu tal-Konċilju Vatikan II, hija ta' stimolu biex il-Knisja kollha jkollha l-għarfien xieraq u mġedded tal-preżenza tagħha fid-dinja tal-lum, tal-missjoni tagħha ma’ popli u nazzjonijiet. Il-missjunarjetà mhijiex kwistjoni ta' territorju ġeografiku, imma hija kwistjoni ta' popli u kulturi u ta' persuni individwali, għaliex propju l-"konfini" tal-fidi ma jaqsmux biss il-postijiet u t-tradizzjonijiet tal-bnedmin, imma l-qalb ta' kull wieħed u waħda minna. Il-Konċilju Vatikan II saħaq b’mod speċjali fuq kif ix-xogħol missjunarju, l-impenn biex jitwessgħu l-konfini tal-fidi, huwa impenn kemm ta' kull min hu mgħammed u kemm tal-komunitajiet insara kollha: "Billi l-poplu ta' Alla jgħix f’komunitajiet, speċjalment f’dawk li huma djoċesijiet u parroċċi, u f’dawn b’xi mod qiegħed f’forma li tidher, imiss anke lil dawn il-komunitajiet li jagħtu xhieda ta' Kristu quddiem in-nazzjonijiet" (Decr. Ad gentes, 37). Għalhekk kull komunità hija msejħa u mibgħuta biex twettaq il-mandat ta' Ġesù lill-Appostli biex ikunu "xhieda f’Ġerusalemm, fil-Lhudija kollha u s-Samarija u sa truf l-art kollha" (Atti 1, 8), mhux bħala aspett sekondarju tal-ħajja nisranija, imma bħala aspett essenzjali: aħna kollha mibgħuta fit-toroq tal-dinja biex nimxu ma’ ħutna l-bnedmin, nistqarru u nixhdu l-fidi tagħna fi Kristu u nkunu ħabbara tal-Evanġelju tiegħu. Nistieden lill-isfijiet, lill-presbiteri, lill-kunsilli presbiterali u pastorali, lil kull persuna u grupp responsabbli fil-Knisja biex jagħtu qawmien ġdid lid-dimensjoni missjunarja bil-programmi pastorali u formattivi, waqt li jħossu li l-impenn propju appostoliku ma jkunx sħiħ jekk mhux ser ikollu l-proposta li "nagħtu xhieda ta' Kristu quddiem in-nazzjonijiet", quddiem il-popli kollha. Il-missjonarjetà mhix biss dimensjoni ta' programm fil-ħajja nisranija, imma anke dimensjoni paradigmatika li tirrigwarda l-aspetti kollha tal-ħajja nisranija.
Ta' spiss l-opri ta' evanġelizzazzjoni jsibu ħafna tfixkil, mhux biss minn barra, imma anke minn ġewwa fl-istess komunità ekkleżjali. Ħafna drabi huma dgħajfin  il-fervur, il-ferħ, il-kuraġġ, it-tama biex inwasslu l-messaġġ ta' Kristu u biex ngħinu lill-bnedmin ta' żmienna biex isibuh. Ħafna drabi aħna naħsbu li t-twassil tal-verità tal-Evanġelju jfisser attakk fuq il-libertà. Pawlu VI għandu kliem li jdawwalna f’dan ir-rigward: "Ikun żball jekk nimponu xi ħaġa fuq il-kuxjenza ta' ħutna l-bnedmin. Iżda li tipproponi lill-kuxjenza tagħhom il-verità evanġelika u s-salvazzjoni ta' Ġesù Kristu, b’mod ċar għall-aħħar u bir-rispett kollu lejn l-għażliet ħielsa li hija toffri,... hija għotja ta’ gieħ lil din l-libertà" (Esort, Ap. Evangelii Nuntiandi, 80). Irridu jkollna dejjem il-kuraġġ u l-ferħ li nipproponu bir-rispett din il-laqgħa ma’ Kristu, u li nsiru ħabbara tal-Evanġelju tiegħu. Ġesù ġie fostna biex jurina l-ħajja tas-salvazzjoni, u ħalla f’idejna l-missjoni biex ngħarrfuha lil kullħadd sa truf l-art kollha. Ta' spiss naraw li huma  l-vjolenza, il-gideb, l-iżbalji li qed jingħataw prominenza u li qed ikunu proposti. Huwa urġenti li fiż-żmien tal-lum nerġgħu nuru l-ħajja t-tajba tal-Evanġelju permezz tax-xandir u tax-xhieda, u dan irid jiġi minn ġewwa tal-stess Knisja. Għaliex f’din l-perspettiva, huwa importanti li ma ninsew qatt il-prinċipju fundamentali għal kull evanġelizzatur: ma tistax ixxandar lil Kristu mingħajr il-Knisja. Li tevanġelizza mhu qatt għemil iżolat, individwali, privat, imma dejjem ekkleżjali. Pawlu VI kiteb li "meta predikatur, missjunarju, katekista jew Pastor, imqar l-inqas wieħed magħruf, ixandar l-Evanġelju, jiġbor flimkien il- komunità, iwassal il-fidi, jamministra  sagrament, anke jekk dan jaħgmlu waħdu, hija l-Knisja li qiegħda twettaq dan". Huwa ma jkunx qed jaġixxi "bis-saħħa ta’ xi missjoni li jagħti lilu nnifsu, lanqas fuq xi ispirazjoni personali, imma f’għaqda mal-missjoni tal-Knisja u f’isimha." (ibidem, 60). U dan jagħti qawwa lill-missjoni u lil kull missjunarju u evanġelizzatur biex qatt ma jħossu waħdu, imma jħossu parti minn Ġisem wieħed immexxi mill-Ispirtu s-Santu.
4. Fi żminijietna, iż-żieda fil-mobiltà u l-faċilità tal-komunikazzjoni permezz tal-new media għinu biex tħalltu l-popli, il-kuxjenzi, l-esperjenzi. Minħabba x-xogħol, familji sħaħ iċċaqilqu minn kontinent għal ieħor; l-iskambji professjonali u kulturali, imbagħad, it-turiżmu u fenomeni bħal dawn iwasslu għal moviment kbir ta' persuni. Ħafna drabi tibda tkun diffiċli anke għal komunità parrokkjali li tkun taf b’mod ċert u sewwa min qiegħed għal ftit żmien jew min qiegħed stabbilit fit-territorju. Barra minn hekk, f’postijiet aktar kbar li kienu tradizzjonalment insara, kiber in-numru ta' dawk li mhumiex midħla tal-fidi, jew li huma indifferenti għal dik li hija dimensjoni reliġjuża jew li huma mmexxija minn twemmin ieħor. Mhijiex xi ħaġa rari, imbagħad,  li wħud mill-imgħammdin jagħmlu għażliet ta' ħajja li jwassluhom biex jitbiegħdu mill-fidi, b’mod li jkollhom  bżonn ta' "evanġelizzazzjoni ġdida". Ma’ dan kollu jingħaqad il-fatt li l-biċċa l-kbira tal-umanità għadha ma ntlaħqitx mill-aħbar it-tajba ta' Ġesù Kristu. Qed ngħixu mbagħad f’mument ta' kriżi li jmiss ħafna setturi tal-eżistenza, mhux biss dak tal-ekonomija, finanzjarju, tal-assigurazzjoni tal-ikel, tal-ambjent, imma anke dak tas-sens profond tal-ħajja u tal-valuri fundamentali li janimawna. Anke l-għixien flimkien tal-bniedem huwa mmarkat minn tensjonijiet u konflitti li jipprovokaw in-nuqqas ta' sigurtà u jagħmluha iebsa li tinstab it-triq lejn paċi stabbli. F’din is-sitwazzjoni kumplessa, fejn l-orizzont tal-preżent u tal-futur jidhru mhedda minn sħab ikrah, isir iktar urġenti li nwasslu bil-kuraġġ kollu f’kull realtà l-Evanġelju ta' Kristu, li huwa aħbar ta’ tama, ta’ rikonċiljazzjoni, ta’ komunjoni, u li jxandar il-viċinanza lejna  ta' Alla, il-ħniena tiegħu, is-salvazzjoni tiegħu, u li l-qawwa tal-imħabba ta' Alla hija kapaċi tirbaħ id-dlamijiet tal-ħażen u tmexxina fit-triq tas-sewwa. Il-bniedem tal-lum, għadu bżonn ta' dawl sod li jdawwallu triqtu, dawl li tista’ tagħtih biss il-laqgħa tiegħu ma’ Kristu. Ejjew inwasslu lid-dinja kollha, bix-xhieda u bl-imħabba tagħna, it-tama li tagħtina l-fidi! Il-missjonarjetà tal-Knisja mhijiex prożelitiżmu, imma xhieda ta' ħajja li ddawwal il-mixja, li twassal it-tama u l-imħabba. Il-Knisja - se nirrepetiha għal darb’oħra - mhix organizzazzjoni ta' assistenza, xi ditta, xi NGO, imma hija komunità ta' persuni, immexxija mill-Ispirtu s-Santu, li raw u qegħdin jgħixu il-kobor tal-laqgħa tagħhom ma’ Ġesù Kristu u li jixtiequ jaqsmu din l-esperjenza ta' ferħ profond, jaqsmu il-Messaġġ ta' salvazzjoni li wasslilna l-Mulej. Huwa propju l-Ispirtu s-Santu li jmexxi l-Knisja f’din l-mixja.
5. Nixtieq nagħmel kuraġġ lil kullħadd biex iwasslu l-aħbar it-tajba ta' Kristu u jien grat b’mod partikolari lejn il-missjunjarji, irġiel u nisa, il-presbiteri fidei donum, ir-reliġjużi, rġiel u nisa, il-lajċi - dejjem aktar numerużi - li jilqgħu s-sejħa tal-Mulej, iħallu art twelidhom biex jaqdu l-Evanġelju f’artijiet u kulturi diversi. Imma rrid ukoll insemmi kif dawk l-istess Knejjes ġodda qegħdin jimpenjaw ruħhom ġenerożament billi jibagħtu missjunjarji fil-Knejjes li jinsabu f’diffikulta' – ħafna drabi Knejjes bi tradizzjoni nisranija antika - u b’hekk iwasslu l-ħeġġa friska u l-entużjażmu li bihom qegħdin jgħixu l-fidi li ġġedded il-ħajja u tagħti tama. Li ngħixu b’din id-dimnensjoni universali, bi tweġiba għall-mandat ta' Ġesù "morru mela agħmlu dixxipli mill-ġnus kollha" (Mt 28,19), hija rikkezza għal kull Knisja partikolari, għal kull komunità, u li  tibgħat missjunarji, rġiel u nisa, mhu qatt telf, imma gwadann. Nagħmel appell lil dawk li jħossu din is-sejħa biex jikkorrispondu b’mod ġeneruż għal-leħen tal-Ispirtu s-Santu, skont l-istat propju tal-ħajja tagħhom, u biex ma  jibżgħux ikunu ġenerużi mal-Mulej. Nistieden ukoll lill-Isfijiet, lill-familji reliġjużi, lill-komunitajiet u lil kull għaqda nisranija biex, b’ħarsithom fit-tul u attenti għad-dixxerniment, isostnu s-sejħa missjunarja ad gentes u jgħinu lil dawk il-Knejjes li għandhom bżonn ta' saċerdoti, reliġjużi u lajċi, biex hekk isaħħu l-komunità nisranija. U din l-attenzjoni għall-ħtiġijiet tal-oħrajn għandha tkun dejjem preżenti bejn il-Knejjes li jagħmlu parti mill-istess Konferenza Episkopali jew ta' xi Reġjun: hija importanti li dawk il-Knejjes l-aktar sinjuri fil-vokazzjonijiet jgħinu b’mod ġeneruż lildawk li qegħdin ibatu minn nuqqas tagħhom. Inħeġġeġ  flimkien lill-missjunarji, irġiel u nisa, speċjalment il-presbiteri fidei donum u l-lajċi, biex jgħixu bil-ferħ is-servizz prezzjuż fil-Knejjes fejn huma mibgħuta, u jwasslu bil-ferħ l-esperjenza tagħhom lill-Knejjes minn fejn ġejjin, filwaqt li jiftakru kif Pawlu u Barnaba, fi tmiem l-ewwel vjaġġ missjunarju tagħhom, "qagħdu jgħarrfuhom b’dak kollu li Alla għamel magħhom, u kif fetaħ il-bieb tal-fidi għall-pagani." (Atti 14,27). Huma jistgħu jaslu biex ikunu mezz biex "jerġgħu jagħtu" il-fidi, billi jwasslu dak li hu frisk fil-Knejjes il-ġodda, sakemm il-Knejjes bi tradizzjoni nisranija antika jerġgħu jsibu dak l-entużjażmu u l-ferħ biex jaqsmu magħhom l-istess fidi li twassal għal tisħiħ reċiproku fil-mixja wara l-Mulej. 
Din is-sejħa lill-Knejjes kollha, li l-Isqof ta' Ruma qiegħed jaqsam ma’ sħabu l-Isqfijiet, issib espressjoni importanti fl-impenn tal-Opri Missjunarji Pontifiċi, li għandhom l-iskop li janimaw u japprofondixxu l-kuxjenza missjunarja ta' kull min hu mgħammed u ta' kull komunità, kemm billi jfakkru fil-bżonn tal-formazzjoni missjunarja profonda tal-Poplu sħiħ ta' Alla, kemm billi joħolqu sensibbiltà fil-komunitajiet insara biex joffru l-għajnuna ħalli jwasslu l-Evanġelju lid-dinja kollha. 
Fl-aħħar nett ħsieb ukoll lill-insara li f’ħafna partijiet tad-dinja, isibu diffikultà biex jistqarru bil-miftuħ il-fidi propja tagħhom u biex jaraw rikonoxxut id-dritt li  jgħixuha bid-dinjità. Dawn huma ħutna, xhieda kuraġġużi - aktar numerużi mill-martri tal-ewwel sekli - li jissaportu bil-perseveranza apostolika l-forom kollha ta' persekuzzjoni. Mhumiex ftit dawk li jirriskjaw anke saħansitra ħajjithom stess biex jibqgħu fidili għall-Evanġelju ta' Kristu. Nixtieq nistqarr li jiena qiegħed viċin fit-talb ta’ dawk il-persuni, il-familji u l-komunitajiet li jbatu l-vjolenza u l-intolleranza, u ntennilhom il-kliem mimli faraġ ta' Ġesù: "agħmlu l-qalb: jien rbaħt id-dinja" (Ġw 16,33) 

Benedittu XVI wera x-xewqa li: "Il-Kelma tal-Mulej tiġri l-ġirja tagħha u tkun milqugħa bil-ġieħ" (2 Tess 3,1): jalla għalhekk din is-Sena tal-Fidi twassal biex jissaħħaħ dejjem aktar sħiħ ir-rapport tagħna ma’ Kristu l-Mulej, għaliex fih biss hemm iċ-ċertezza li tmexxina lejn il-futur u l-garanzija ta' imħabba awtentika u dejjiema" (Ittra Ap. Porta fidei, 15). Dan huwa l-awgurju tiegħi għall-Ġurnata Missjunarja Dinjija għal din is-sena. Inbierek bil-qalb kollha lill-missjunarji rġiel u nisa u lil dawk kollha li jgħinu b’mod jew ieħor f’dan l-impenn fundamentali tal-Knisja sabiex l-aħbar tal-Evanġelju tkun tista' tinstema’ sa kull rokna tad-dinja, u aħna, ministri tal-Evanġelju u missjunarji nesperjenzaw "il-ħlewwa u l-ferħ konfortanti li tevanġelizza" (Pawlu VI, Esort. Ap. Evanġelii nuntiandi, 80).
Mill-Vatikan, 19 ta' Mejju 2013, Solennità ta' Pentekoste.

